
Hugsjónirnar sem verið hafa leiðarljós Umhyggju á langri leið eiga á 
þessu afmælisári meira erindi en nokkru sinni fyrr til okkar allra, 
þjóðarinnar; eru á vissan hátt þau viðmið sem samfélagið allt þarf að gera 
að sínum. 

Umhyggja, félagsskapurinn, hefur orðið tákn fyrir samkennd, 
hvernig taka skal í bótbyr afstöðu með lífinu, samkennd sem hefur náð 
djúpri rótfestu í vitund Íslendinga. Að félagi takist að skapa slíkan streng í 
huga heillar þjóðar er vitnisburður um árangur ykkar og um leið veganesti 
sem nýst getur til frekari áhrifa, langveikum börnum, foreldrum þeirra og 
aðstandendum til heilla. 

Umhyggja, nafnið, hefur líka gefið orðinu sjálfu nýtt gildi, merkingu 
sem það átti ekki áður en hefur smátt og smátt öðlast vegna verkanna, 
baráttunnar sem er þjóðinni kunn og hún metur mikils. Fátt sýnir betur 
þau þáttaskil sem orðið hafa í kjölfar verkanna sem þið hafið undanfarna 
áratugi  sett á oddinn  en að fallegt orð í íslenskri tungu, gamalt og gott, 
hefur eignast nýja, jákvæða og djúpstæða merkingu. 

Tímamótin, afmælisárið, eru því vissulega tilefni til að gleðjast en 
líka hvatning til að takast á við verkefnin sem blasa við, erfiðleika sem 
hjá mörgum fjölskyldum hafa í kjölfar hrunsins orðið brýnni, nísta víða 
sálarlífið og stofna í hættu samstöðunni innan fjölskyldunnar. 

Sú fátækt sem setur nú svip á þúsundir heimila, biðraðirnar eftir 
matvælum sem á vissan hátt eru orðinn mesti smánarblettur á okkar 
íslenska samfélagi, hafa gert fjölskyldunum sem glíma við slík örlög illa 
kleift að þurfa til viðbótar að takast á við langvarandi veikindi barna 



sinna; fátæktin og matarskorturinn geta magnað sjúkdóma og gert 
brautina til betri heilsu að grýttri götu. 

Þessar aðstæður í þjóðfélaginu gera erindi Umhyggju brýnna en áður 
og reynslusjóð ykkar enn verðmætari, ráð og leiðsögn dýrmæt fyrir alla 
sem ábyrgð bera í glímunni við lausn þessa vanda. 

Umhyggja, starfið á vegum félagsins er þó umfram allt árétting þess 
grundvallarboðskapar að velferð barnanna þarf ætíð að vera í fyrsta sæti, 
hljóta þann forgang sem sæmir í okkar samfélagi. 

Því er erindi Umhyggju jafn áríðandi nú og fyrir þrjátíu árum; á 
vissan hátt meira knýjandi þótt árangurinn hafi á mörgum sviðum verið 
ærinn, bætt líf og heilsu um landið allt. 

Málþingið er mikilvægur vettvangur til að skapa víðtækt samstarf, 
stuðla að lausnum sem eru aðkallandi. 

Ég færi Umhyggju á þessum tímamótum þakkir þjóðarinnar og óska 
félaginu velfarnaðar í vandasömum verkefnum. 


